
TOMA CORPO A ESIXENCIA Á XUNTA DE GALIZA DUNHA POLÍTICA INTEGRAL SOBRE O MUNDO RURAL
Os participantes no Encontro esixen da Consellería de Educación que non trate con mentalidade urbana a un medio rural que esixe unha atención educativa específica
Organizado por Nova Escola Galega celebrouse os pasados días  27 e 28 de outubro, na sede do Museo Pedagóxico de Galicia (Santiago de Compostela) o I Encontro de Debate: “Medio rural galego, a necesidade dunha resposta educativa”. O Encontro conseguiu reunir por primeira vez nun mesmo foro de debate a profesorado das escolas unitarias, dos colexios e dos institutos, coa finalidade de abordar a problemática da educación no medio rural desde unha perspectiva global. Así mesmo, os asistentes tiveron oportunidade de debater con representantes do goberno galego –en concreto das Consellerías de Medio Rural e de Educación, así como da Vicepresidencia da Igualdade e do Benestar- a situación actual do medio rural e as perspectivas de futuro en base as liñas de acción política que foron expostas. 

 O Encontro, que contou tamén coa presenza de colectivos pedagóxicos  e organizacións sindicais que desenvolven un traballo conxunto na Mesa de Educación no Rural, serviu para demandar unha nova acción política centrada na sostenibilidade do medio rural, e, ofrecer  vías de solución á marxinación educativa que –aínda nos nosos días- padece o alumnado do medio rural. 

  A modo de síntese achéganse as seguintes conclusións: 

1. Demandar do goberno galego no seu conxunto e do Parlamento unha política sobre o  medio rural de carácter integral, que  sitúe a problemática do rural de maneira prioritaria como unha das apostas estratéxicas da acción política.

2. Instar o apoio das distintas consellerías e das universidades galegas para afondar no coñecemento do medio rural nos seus diferentes ámbitos, a través de iniciativas de investigación e estudos de distinto carácter (socioeconómico, antropolóxico, educativo, etc). 
3. Reclamar unha sensibilidade distinta sobre o papel da institución escolar neste medio, posibilitando repensar a idea de escola desde parámetros propios, e non desde a  aplicación mimética de modelo urbanos. Neste senso, e no entanto non exista unha planificación con plantexamentos específicos para o medio rural, reclámase da administración educativa  que conxele a política de peche de escolas unitarias e que dote dos recursos humanos e materiais necesarios a todos os centros escolares,  de maneira que calquera neno ou nena poida ser escolarizado no seu propio medio nas mesmas condicións de calidade. Da mesma maneira debe avanzarse no recoñecemento dos dereitos laborais do profesorado que traballa no rural.  
4. Repensar a escola en relación as necesidades específicas do medio rural pasa por  implementar  medidas de carácter curricular. Na situación actual de modificacións curriculares por mor do desenvolvemento da Lei de Ordenación Educativa (LOE) solicítase que os deseños curriculares, partindo dunha idea de escola realmente inclusiva, incorporen,  entre outros elementos, a perspectiva rural. 
5. Desde unha perspectiva de colaboración e de creación de sinerxías,  solicítase das distintas consellerías e  departamentos implicados na acción educativa no medio rural,  a apertura e  mantemento,  como método de traballo,  de canles de interlocución de carácter estable cos colectivos e organizacións que durante décadas veñen construíndo de maneira seria e rigorosa alternativas de traballo pedagóxico no medio rural, co obxecto de: 

· Posibilitar un seguimento das liñas de acción política que sexan de aplicación

· Dar a coñecer, a modo de “boas prácticas”, experiencias de riquísimo  valor pedagóxico 

6. Instar ás universidades galegas a que aproveiten a oportunidade do próximo cambio de plans de estudo,  para introducir en todas aquelas titulacións do campo pedagóxico –maxisterio, educación social, pedagoxía, psicopedagóxia, etc- unha formación específica en relación ao traballo educativo no medio rural.

7. Reafírmase a vontade de seguir mantendo relacións de colaboración con distintos colectivos e organizacións do conxunto do Estado e doutros países, a fin de intercambiar información e experiencias sobre a educación no medio rural

